Giugs cun versets magics

Giug dils cedels:

· Fagei gruppas da quater ni da tschun.

· Mintgin da vus ha in fegl ed enzatgei da scriver.

· Mintgin scriva in plaid ni ina construcziun dad in verset magic.

· Il plaid astga buca esser enconuschents. El astga era buca haver ina muntada. Scrivi semplamein gest quei che vegn endamen a vus.

· Ussa sto mintgin faldar il pupi gest sut il plaid aschia che negin vesa enzatgei. Il plaid ei uss davostier.

· Dei vinavon il pupi a vies collega da maun seniester.

· Ussa ha mintgin puspei in fegl vit avon el. Vus astgeis buca mirar tgei ch’ils auters han scret.

· Scrivi ussa sil fegl la secunda construcziun dil verset magic el medem stil sco l’emprema.

· Lu fageis puspei il medem cul fegl e deis vinavon el.

· Fagei quei circa quater ni tschun gadas.

· Silsuenter sa mintgin faldar dapart siu fegl e preleger il verset ch’ei vegnius creaus da tut ils giugadurs.

· Ei vegn a dar cumbinaziuns fetg legras. Mettei dalla vart quels che plaian il meglier a vus per che vus sappies silsuenter presentar els all’entira classa.

Vus saveis ch’ei deva biars versets encunter il mal. Ussa lein mirar sche la gruppa vegn era da far in tal verset.

Il giug funcziuna tuttina sco sura. La differenza ei denton quella che vus scrivis sin 

mintga part dil cedel. Mintgin scriva mintgamai si enzatgei che corrispunda al suandont:

1) Scriver il num da quel che ha enzatgei.

2) Scriver tgei mal ch’el ha.

3) Scriver cun tgei ch’ins ha medegau el.

4) Scriver in verset da plaids magics senza senn.

5) Scriver quei ch’ei schabegiau suenter la malsogna.

Quella gada stueis vus mo inventar in plaid per il verset magic. Quei che vegn lu ora va plitost en direcziun da cardientschas blauas che da versets magics.

Ei vegn denton segir a vegnir neunavon caussas fetg legras.

In exempel:

1) Il Toni dalla Stina

2) ha survegniu mal ils dents da sabientscha,

3) ins ha dau ad el da magliar in pugn pastg

4) abradabradubidu

5) e fatg ha el in bogn cauld e gudiu.

Dumbrar ora da gimnastica

Per la proxima lecziun da gimnastica saveis vus emprender ordadora entgins versets per dumbrar ora.

Giug da sblatschar

· Per far quei giug stueis vus esser circa diesch.

· Stei en in rudi.

· Mintgin metta il maun dretg sin il maun dalla persuna dretg ed il maun seniester sut il maun dalla persuna da maun seniester.

· Ussa saveis vus tuts entscheiver a dir il verset. Enzatgi entscheiva a sblatschar cun siu maun dretg sin il maun dil vischin seniester ed aschia va ei en rudi. Tier mintga silba dat ei ina sblatschada.

· Quel che ha da sblatschar la davosa silba dil verset sto empruar da sblatschar aschi spert sco pusseivel, pertgei tschel ha il pensum da trer naven siu maun per ch’el vegni buca tuccaus.

